
Mál nr.  322/2015 
M og 

vátryggingafélagið V  v.  slysatryggingar launþega 
 
  

 
 
Maður meiddist við störf sín þegar hann reyndi að grípa plötu sem féll úr lofti   þ. 9.3.2015 

 

Gögn. 
1. Málskot móttekið þ. 27.8.2015  ásamt fylgiskjölum 1-7 
2. Bréf V dags. 8.9.2015 ásamt fylgiskjölum 1-3 

 

Málsatvik. 

M segir í skýrslu sinni að hann hafi unnið við að losa niður „dokaplötur“ úr lofti nýbyggingar og 
hafi ein plata fallið skyndilega niður og M reynt að grípa hana, en við það hafi komið slinkur á 
vinstri hönd  M og hann fundið að eitthvað gaf sig og heyrt smell.  M krefst bóta úr slysatryggingu 
launþega hjá V og bendir á að sin hafi slitnað við framanverðan upphandleggsvöðva og það sé 
afleiðing skyndilegs óvænts átaks og segir M að áverkinn sé ekki kominn til vegna innra ástands 
líkama hans  heldur sé um áverka að ræða sem var valdið af utanaðkomandi atburði. M heldur því 
fram að þannig liggi fyrir að um slys hafi verið að ræða í skilningi vátryggingaskilmála.  V hafnar 
bótaskyldu og telur að áverki  M verði ekki rakið til slyss og vísar til skilgreiningar í 
vátryggingaskilmálum grein 1.2. V segir að áverki M verði ekki rakið til utanaðkomandi atburðar 
heldur sé um innri meiðsl að ræða.  

 

Álit. 

Ekki er ágreiningur um þau málsatvik að M hafi verið að teygja sig eftir „dokaplötu“ þegar hann 
varð fyrir þeim áverka sem hér ræðir um.  Platan féll ekki á M  og því er ekki haldið fram að 
nokkur snerting hafi verið á milli M og plötunnar sem féll úr loftinu.  M varð fyrir áverkanum 
þegar hann teygði út höndina, en ekki er sýnt fram á að áverkinn hafi orðið vegna  utanaðkomandi 
atburðar og ekki betur séð, en að áverkinn komi til vegna innri veikleika í líkama  M eða rangrar 
beitingar M hendinni.  M á því ekki rétt á bótum úr slysatryggingu launþega hjá V. 

 

Niðurstaða. 

M á ekki rétt á bótum úr slysatryggingu launþega hjá V 

 
 

Reykjavík 24.9. 2015. 
 
 

Þóra Hallgrímsdóttir lögfr. 
 

         Valgeir Pálsson hrl.   Jón Magnússon hrl.   
 


